Salm 38
Gweddi un sy'n dioddef 

1 O ARGLWYDD, paid bod yn ddig a'm cosbi i, a dweud y drefn yn dy wylltineb. 2 Mae dy saethau wedi fy anafu; mae dy law wedi fy nharo i. 3 Dw i'n sâl yn gorfforol o achos dy ddigofaint di! Does dim iechyd yn fy esgyrn am fy mod wedi pechu. 4 Dw i wedi cael fy llethu gan y drwg wnes i; mae fel baich sy'n rhy drwm i'w gario. 5 Mae'r briwiau ar fy nghorff wedi casglu a dechrau drewi; a'r cwbl am fy mod i wedi bod mor dwp. 6 Dw i wedi crymu. Mae gen i gywilydd ohona i'n hun. Dw i'n cerdded o gwmpas yn isel fy ysbryd drwy'r dydd. 7 Mae fy ochrau'n boenus i gyd; dw i'n teimlo'n sâl trwyddo i. 8 Mae rhyw boen mud yn fy llethu'n llwyr. Dw i'n griddfan mewn gwewyr meddwl. 

9 O ARGLWYDD, ti'n gwybod yn iawn be dw i eisiau! Rwyt ti wedi clywed fi'n griddfan. 10 Mae fy nghalon i'n curo'n gyflym; does gen i ddim nerth, a dw i'n colli fy ngolwg. 11 Mae fy ffrindiau a'm teulu yn cadw draw oddi wrtho i; a'm cymdogion yn sefyll yn bell i ffwrdd. 

12 Mae'r rhai sydd am fy lladd i yn gosod trap i mi, a'r rhai sydd am wneud niwed i mi yn siarad y faleisus ac yn dweud pethau twyllodrus drwy'r adeg. 

13 Ond dw i'n ymateb fel tawn i'n fyddar — yn gwrthod gwrando. Dw i'n ymddwyn fel rhywun sy'n fud — yn dweud dim. 14 Dw i'n clywed dim, a dw i ddim am ddadlau gyda nhw. 

15 Ond ARGLWYDD, dw i'n disgwyl amdanat ti; byddi di'n eu hateb nhw, fy meistr a'm Duw. 

16 Dw i'n gweddïo, “Paid rhoi'r pleser iddyn nhw o gael eu ffordd!” Roedden nhw mor falch, ac yn gwawdio pan wnes i lithro! 

17 Dw i'n darfod amdana i! Dw i mewn poen ofnadwy drwy'r adeg. 18 Dw i'n cyfaddef mod i wedi gwneud drwg. Dw i'n poeni am fy mhechod. 

19 Ond mae gen i gymaint o elynion heb achos! Cymaint o rai sy'n fy nghasáu i am ddim rheswm! 

20 Pobl sy'n talu drwg am dda, ac yn tynnu'n groes am i mi geisio gwneud beth sy'n iawn. 

21 Paid gadael fi, ARGLWYDD! O Dduw, paid ti cadw draw! 22 Brysia! Helpa fi, O ARGLWYDD, fy achubwr! 

......................
Mae rhai arbenigwyr ar y Beibl yn credu fod Dafydd wedi sgwennu’r Salm hon ar ôl iddo gael affair hefo Bathseba, gwraig briod (mae’r hanes i gyd yn 2 Samuel 11-12). Mae eraill yn credu nad oes posib dweud pryd yn union sgwennodd Dafydd y Salm, dim ond ei fod wedi pechu yn erbyn Duw a’i fod o’n dioddef oherwydd hynny. Mae Duw yn disgyblu y rhai sy’n ei garu pan fyddan nhw’n gwneud rhywbeth o’i le,
“Fy mhlentyn, paid diystyru disgyblaeth yr Arglwydd, na thorri dy galon pan fydd yn dy gywiro di, 

6 achos mae'r Arglwydd yn disgyblu'r rhai mae'n eu caru, ac yn cosbi pob un o'i blant.” (Hebreaid 12 :5-6)

Os oes gen ti rieni da byddi’n gwybod eu bod nhw’n dy garu di, ond byddi di hefyd wedi cael dy ddwrdio/ dy ffraeo am wneud pethau dwl! Mae’n rhaid i rieni ddisgyblu eu plant er mwyn dysgu’r gwahaniaeth rhwng drwg a da iddyn nhw. Mae Duw yn hollol berffaith a hollol deg, felly pan mae ei blant yn pechu mae o’n eu disgyblu.

Dydy disgyblaeth ddim yn bleserus, ond wrth edrych yn ôl byddi di’n ddiolchgar fod dy rieni wedi dy gadw di rhag gwneud llawer o bethau eraill dwl iawn! 

Yn y Salm hon mae Dafydd yn dioddef yn feddyliol, yn gorfforol ac yn ysbrydol. Beth bynnag roedd o wedi ei wneud, roedd o’n groes i ewyllys Duw a doedd Duw ddim yn hapus hefo Dafydd.

Bai Dafydd oedd hyn i gyd - Dafydd oedd wedi pechu; Dafydd oedd wedi gwneud drwg; Dafydd oedd wedi bod yn dwp. Yr hyn sy’n dda ydy bod Dafydd yn sori ac yn cyfaddef ei bechod. Roedd o’n teimlo cywilydd am yr hyn roedd o wedi ei wneud, ac roedd o’n edifar. 
Roedd Dafydd yn teimlo pwysau ei bechod, ac roedd o’n crymu (yn plygu) oherwydd bod y baich mor drwm. Roedd Dafydd yn un o bobl Dduw, yn frenin oedd wedi cael ei eneinio’n arbennig i arwain pobl Dduw ac yn gwybod yn iawn sut dylid byw i blesio Duw. Er gwaethaf hyn, fe lithrodd ac fe bechodd yn ddifrifol yn erbyn Duw.

Pan does gen ti ddim diddordeb o gwbl mewn Duw/Cristnogaeth, yna dwyt ti’n poeni dim am dy bechodau. Dwyt ti ddim yn credu dy fod ti’n pechu. Dwyt ti ddim yn meddwl am eiliad dy fod ti’n gwneud rhywbeth o’i le yng ngolwg Duw. Ond, unwaith rwyt ti’n dechrau meddwl am Dduw ac am Iesu, ac yn dechrau gweld realiti y groes a’r atgyfodiad yna mae dy bechodau’n sicr o ddechrau dy boeni di. Byddi di’n gweld yn ddigon buan dy fod ti wedi pechu, nid unwaith ond miloedd o weithiau. Mae’r pechodau yna wedyn yn dechrau pwyso ar dy feddwl ac ar dy gydwybod.  

Roedd rhaid i Dafydd wneud rhywbeth er mwyn gwella ei sefyllfa. Mae’n rhaid i bob un sy’n ymwybodol o’i bechod, a heb eto ofyn am, na derbyn, maddeuant wneud rhywbeth i wella a newid ei sefyllfa.

Sut oedd pethau’n mynd i wella ar Dafydd? Trwy iddo droi at Dduw, gofyn am help ac am ei faddeuant. Doedd o ddim yn trio amddiffyn ei hun, na gwneud esgusodion – Dw i'n cyfaddef mod i wedi gwneud drwg. Dw i'n poeni am fy mhechod. (adn.18) Beth wnaeth Dafydd oedd troi cefn ar ei bechod, a throi at Dduw - 
ARGLWYDD, dw i'n disgwyl amdanat ti;......Paid gadael fi, ARGLWYDD! O Dduw, paid ti cadw draw! Brysia! Helpa fi, O ARGLWYDD, fy achubwr! (adn.15, 21-22)

Roedd o wedi pechu ac roedd ei elynion wrth eu bodd (adn.16). Roedd ei elynion yn aros am gyfle i wneud pethau’n waeth iddo ac yn edrych am gyfle i’w ladd; roedden nhw’n ei gasáu (adn.12, 19).

Dyma realiti bywyd! Mae gelynion Duw wrth eu bodd, maen nhw’n cael pleser pan mae Cristnogion yn llithro ac yn gwneud pethau dwl. Dydyn nhw ddim am estyn llaw i helpu – mae nhw eisiau gwneud pethau’n waeth fyth. Mae’n rhaid i Gristnogion ddilyn esiampl Dafydd, troi at Dduw mewn gweddi a gofyn am ei faddeuant ac am ei help. 

Yn adnod 13 rydyn ni’n cael darlun gwan o Iesu Grist yn wynebu’r croeshoeliad. Fel llawer o Salmau Dafydd mae yma elfen o broffwydoliaeth (dweud be sy’n mynd i ddigwydd yn amser y Testament Newydd). Doedd dim pechod o gwbl yn agos at Iesu Grist, roedd o’n hollol lân a phur, ond roedd y gelyn wedi gosod trap iddo.  Dyma fo’n gwrthod ateb cwestiynau ac amddiffyn ei hun.  Roedd ganddo fo hefyd elynion oedd yn ei gasáu er nad oedd o wedi gwneud dim o’i le, 

Cafodd ei gam-drin a'i boenydio, ond wnaeth e ddweud dim. (Eseia 51:7)
Wnaeth e ddim ateb yn ôl pan oedd pobl yn ei regi a'i sarhau e; wnaeth e ddim bygwth unrhyw un pan oedd e'n dioddef.(1 Pedr 2: 23)
Doedd Dafydd ddim yn gallu bod yn hapus oni bai fod pethau’n iawn rhyngddo fo a Duw. Canlyniad pechod ydy gwahanu pobl oddi wrth Dduw. Rhaid pontio’r agendor, ac un ffordd yn unig sydd i wneud hynny. Dyma weddill y darlleniad o 1 Pedr:

Wnaeth e ddim ateb yn ôl pan oedd pobl yn ei regi a'i sarhau e; wnaeth e ddim bygwth unrhyw un pan oedd e'n dioddef. Yn lle hynny, gadawodd y mater yn nwylo Duw sydd bob amser yn barnu'n deg. 24 Cariodd ein pechodau ni yn ei gorff ar y pren, er mwyn i ni, a'n pechodau wedi mynd, allu byw i wneud beth sy'n iawn. Dych chi wedi cael eich iacháu am ei fod e wedi ei glwyfo!25 Roeddech chi'n arfer bod fel defaid wedi mynd ar goll, ond dych chi bellach wedi dod yn ôl at y Bugail sy'n gofalu amdanoch chi. (1 Pedr 2: 23-25)
Iesu Grist ydy’r achubwr mae Dafydd yn sôn amdano yn adnod olaf y Salm. Un Duw sydd, ac un ffordd yn unig sydd i’w gyrraedd,
 “Fi ydy'r ffordd,” atebodd Iesu, “Fi ydy'r un gwir, y bywyd. Does neb yn gallu dod i berthynas gyda Duw y Tad ond trwof fi.  (Ioan 14:6)

